
CXXXVI. Facetia alterius cardinalis iucundissima.

Eodem instrumento Cardinalis Tricaricensis, Alto de
Comitibus se monenti respondit. Nam cum Cardinalis
esset vitae dissolutioris, Altus vero illum in venatione
admoneret multis verbis ad melioris vitae mores, auditis
Alti verbis, in eum paululum respexit; et e vestigio se in
equi caput reflectens, ventris crepitum edidit ingentem,
inquiens: "Ad barbam tuam!". Quo solo responso abiit,
ostendens quanti faceret suas monitiones.


